
Ola, nenos e nenas do Santa Baia, xa me 
coñecedes, son ROSALÍA DE CASTRO. Xa sei que o 
23 de febreiro me dedicades o día, así que vouvos
contar algunha cousa sobre min. Por exemplo, a 
que non sabiades que o meu nome completo é 

María Rosalía Rita? Nacín en Santiago ese mesmo
día, do ano 1837, xusto onde hoxe está a Praza de 

Vigo, aínda que daquela non había tal praza nin tan 
sequera Santiago era, pertencía a un concello

chamado Conxo, do que hoxe queda o lugar con 
ese mesmo nome. Pasei a miña infancia en Iria

Flavia (Padrón) na casa da miña nai, fun feliz nesa
época, aínda que o meu pai non me quixera. De 

adolescente volvín para Santiago, e moi noviña, aos
19 anos, funme para Madrid, onde coñecín e casei
en 1858 con Manuel Murguía, un dos personaxes
máis importantes da nosa cultura galega. A causa 

do seu traballo non vivimos sempre no mesmo
sitio, e estivemos movéndonos durante anos entre 

Madrid e Galicia, onde por exemplo vivimos en 
Lugo. Tivemos sete fillos e fillas, dos que algúns me 
morreron axiña, o que, xunto co longo tempo que 

pasei fora de Galicia, me deixou moita tristura. Non 
sei se seria por esta tristura ou por que, pero 

enfermei, e desde a miña casa de Padrón a onde
me viñen, estou a vos contar todo isto. Queredes

saber das cousas que escribín?



Cantares gallegos
Din que é o meu primeiro libro. Pero xa

antes, en 1857 escribira un libro de 
poemas, La flor, co tema do amor 
como referente; e en 1859 unha

novela, La hija del mar, que constitúe
unha defensa dos dereitos da muller, 

un tema moi polémico nesta época. Os 
dous están escritos en castelán.

Cantares gallegos publicouse o 17 de 
maio 1863 porque o meu marido, 

Manuel Murguía, ás agachadas e sen
dicirme nada, así o quixo. A súa

importancia é a de ser o primeiro libro 
en galego da época, e é por iso que ese 
día se escollería despois como Día das 
Letras Galegas. Neste libro trato temas 
como a pobreza da xente, que a levaba 
a emigrar, ou a miña tristeza por estar 
lonxe de Galicia. Son famosos poemas 

como Adiós ríos, adiós fontes… ou
Campanas de Bastavales.



Tamén en 1863 escribín uns poemas 
dedicados á niña nai, A mi madre, que 

morrera o ano anterior. E en 1867 
publicouse El caballero de las botas 

azules, unha novela que trata de aspectos 
sociais da vida madrileña e que, lonxe do 
meu romanticismo, se pode encadrar no 

realismo.

Follas novas

En 1880 publico Follas novas. É un 
continuar dos temas de Cantares gallegos, 

a emigración, con poemas como Pra A 
Habana; ou sobre a inxustiza social, como 

en A xustiza pola man.´Pero estou moi
triste, morreume un fillo, nin dous aniños

levaba, e outra morreume ao nacer, a 
miña Valentina,

O meu mal i o meu sofrir,

é o meu propio corazón,

¡quitaimo sin compasión!

Despois ¡faceme vivir!



1884 - En las orillas del Sar

De novo en Padrón, miña terra meu
lar. Sigo triste, enferma…, refúxiome
na natureza e escribo este poemario 
en castelán.  Vendo os poucos logros 
conseguidos para o galego, non volvo 
escribir na nosa lingua. Escribín nela
como puiden, xa que non sabía como 
se facía, na miña época non puidemos
estudala como vós na escola. Así que 

aprendédea e coidádea ben.

Despois comezo a escribir unha obra 
de teatro, Romana. Pero fállanme os 

folgos…, fago prometer aos meus
fillos que queimarán os meus últimos 

escritos…



O 15 de xullo de 1885, 
Rosalía de Castro morre en 

Padrón. 

O poeta Manuel Curros 
Enríquez escribiu dela:

AI DOS QUE LEVAN NA 
FRONTE UNHA ESTRELA! 
AI DOS QUE LEVAN NO 

BICO UN CANTAR!


